
CYFARWYDDYD AR REOLI Asbestos
Deunydd mŵn naturiol yw asbestos. Tan wyth degau’r ganrif ddiwethaf, fe’i defnyddid yn helaeth at adeiladu. Y mae’n inswleiddiwr tan gamp ac yn gwrthsefyll tân, ac fe’i defnyddid at amrywiaeth eang o bethau. Yn anffodus, pan felir ef, gall ollwng mân ffibrau a fedr achosi afiechyd ar yr anadl ac afiechydon marwol eraill. Ni ellir bellach ei ddefnyddio o gwbl. Ceir gwybodaeth wyddonol fanylach yn Atodiad 1.

Y mae a wnelo Rheoliadau Rheoli Asbestos 2002 â rheoli ac ymdrin ag asbestos. Maent yn gosod dyletswydd ar gyflogwyr a rheolwyr eiddo i reoli asbestos trwy ddod o hyd iddo a’i drafod yn briodol. Dim ond personau trwyddedig a gaiff ymdrin ag ef.

At ei gilydd, dim ond mewn ychydig o eglwysi y bydd asbestos. Adeiladwyd y rhan fwyaf ohonynt cyn iddo ddod yn beth cyffredin, ac ychydig o newid a fu arnynt wedi hynny. Y lle tebycaf i’w gael yw mewn gwaith inswleiddio gwres ac mewn parwydydd a osodwyd yn yr ugeinfed ganrif. Yn ddelfrydol, dylai pob eglwys gomisiynu Archwiliad Asbestos, i ddod o hyd i asbestos (trwy brofion labordy), ac yna llunio bras gynllun rheoli. Fe all y bydd angen archwiliad a chynllun manylach os deuir o hyd i lawer o asbestos. Bydd cost archwiliad o’r fath oddeutu £500.

Golyga’r costau hyn na all pob eglwys gomisiynu archwiliad. Dylid, felly, ddilyn y camre a ganlyn:

1. Dylid gofyn i benseiri nodi yn eu Harchwiliad Pum-mlynyddol a ydynt yn amau fod asbestos yn yr adeilad.
2. Os amheuir asbestos, dylid nodi ei leoliad ac ymatal rhag gwneud unrhyw waith adeiladu nes bod archwiliad wedi’i wneud.

3. At ei gilydd, mae asbestos yn ddigon diniwed os gadewir llonydd iddo. Dim ond pan felir ef y rhyddheir sborau. Am gyngor pellach, gweler yr adran isod ar reoli asbestos na tharfwyd arno. Os difrodir deunydd yr amheuir ei fod yn cynnwys asbestos, dylid gwneud archwiliad.

4. Ni ddylai neb ond ymgymerwyr trwyddedig symud asbestos. Gall eich syrfëwr asbestos eich cynghori.

a. Pan fydd y gwaith ar y gweill, ni ddylai neb ond y gweithwyr sy’n symud yr asbestos fynd i’r man lle y’i gwneir. Ni ddylai’r cyhoedd nac aelodau’r eglwys na’r Cyngor Plwyf Eglwysig fynd ar y cyfyl. 
b. Argymhellir yn gryf gau’r adeilad tra symudir yr asbestos. 
c. Pan fo’r gwaith wedi’i orffen, dylai labordy cymwys roi prawf ar yr awyr yn y fangre. 

5. Os bwriedir gwneud gwaith sylweddol ar adeilad (yn cynnwys dymchwel), dylid cynnal archwiliad cyn cychwyn arno.
6. Gall Arolygydd yr Esgobaeth eich cynghori ar syrfëwr asbestos addas yn eich ardal. 
7. Dylid hysbysu Cwmni Yswiriant EIG pan fwriedir gwneud gwaith ar asbestos.
Rheoli Asbestos na tharfwyd arno
· Os yw’r archwiliad yn argymell, neu eich bod chwi’n penderfynu, gadael yr asbestos (neu ddefnydd sy’n cynnwys asbestos) lle y mae, gwnewch nodyn o’i leoliad yn eich cofnodion a diweddarwch y cofnod fel y bo angen.

·  Syniad da yw cadw cofrestr o leoliad a chyflwr yr asbestos, neu ddefnydd yr amheuir fod asbestos ynddo, ond byddwch yn ymwybodol y gall fod asbestos cudd yn bresennol hefyd. 

· Rhaid ichwi sicrhau bod pawb y mae angen iddo wybod am yr asbestos yn cael ei rybuddio amdano. Gallwch labelu asbestos gydag arwydd rhybudd, neu gôd lliwiau sy’n dynodi perygl. Os nad ydych yn labelu, rhaid ichwi sicrhau bod y sawl a allai fod yn gwneud gwaith ar y deunydd yn gwybod ei fod yn cynnwys, neu y gall fod yn cynnwys, asbestos.

· Rhaid ichwi ddarganfod dull o sicrhau na fydd neb sy’n dod i weithio ar yr adeilad yn cychwyn gwaith nes ei fod wedi derbyn y wybodaeth berthnasol am unrhyw asbestos a all fod yn bresennol. Er enghraifft, un dull addas fyddai’r dull ‘caniatâd i weithio’, sy’n golygu mai chwi sy’n rheoli pob mynediad i’r adeilad, ac na all neb ddod i mewn heb ganiatâd. Golyga hyn na all neb weithio ar yr adeilad heb ganiatad oddi wrthych chwi neu rywun a gyflogir ac a enwebwyd gennych. Byddwch, felly, yn gwybod beth yw natur y gwaith ac yn medru gofalu na therfir ar asbestos trwy ddamwain.

· Gellir arbed amser ac osgoi dryswch trwy nodi lleoliad deunydd y gellid ei gamgymryd am asbestos, pan fo deunydd felly’n hysbys.

Atodiad 1

Am Asbestos
Y mae gwahanol fathau o asbestos:

Asbestos gwyn – daw eurfaen o greigiau marmor gwyrdd. Mae’n llai briwsionllyd (ac felly’n llai tebygol o gael ei anadlu) na’r mathau eraill. Dyma’r math a ddefnyddir gan amlaf mewn diwydiant, ac y mae peth tystiolaeth ei fod yn llai niweidiol pan anedlir ef. Fodd bynnag, rhaid cofio ei fod yn niweidiol (gweler adroddiad Comisiwn Iechyd a Diogelwch y DG: Effects on health of exposure to asbestos, 1985). 

Asbestos brown  – amosit, a adwaenir hefyd fel grunerit, amffibol o  Affrica, acronym o’r Saesneg ‘Asbestos Mines of South Africa’. 

Asbestos glas – riebecit, a adwaenir hefyd fel crocidolit, amffibol o Affrica ac Awstralia, y ffurf ffibrog ar riebecit. Dyma’r math o asbestos a ystyrir beryclaf (gweler uchod ac isod).

Y grŵp Amffibol (Asbestos Brown a Glas)
Defnyddid amosit a chrocidolit mewn llawer o bethau hyd ganol wyth degau’r ganrif ddiwethaf, pan waharddwyd defnyddio asbestos o’r grŵp amffibol. Fe’u defnyddid: 
· Mewn byrddau inswleiddio a theils nenfwd o ddwysedd isel; 

· Mewn shitiau sment a phibellau adeiladu a chasin ar gyfer gwasanaethau dŵr neu drydan neu ffôn;  

· At insiwleiddio thermol a chemegol (h.y. drysau tân, chwistrellu glud, lapio a gasgedi i.e., fire rated doors, limpet spray, lagging and gaskets)

Fel yr â gronynnau asbestos yn llai ac yn ysgafnach, y mae’n haws i’r awel eu cludo ac i bobl eu hanadlu. Gan eu bod yn drymach nag awyr, fe sefydlogant dan amgylchiadau tawel, ond fe godant eto os aflonyddir arnynt gan weithgaredd neu gerrynt awyr, a gwasgaru drachefn ar yr awel.     
Nid yw asbestos, felly, yn llygru’n wastad, nac yn effeithio’n unig ar y man lle y rhyddhawyd ef. O dipyn i beth, bydd yn lledaenu trwy’r adeilad i gyd, hyd yn oed i fannau lle nad oes asbestos. 
Mae bywyd rhywbeth sy’n cynnwys asbestos yn dechrau pan ddeuir â’r peth hwnnw i’r adeilad, ac yn parhau gyda’r defnydd a wneir ohono, a’i ddadfeiliad ffisegol a chemegol gydag amser, hyd at ei waredu yn y diwedd. Gall difrod bychan i rywbeth sy’n cynnwys asbestos ryddhau biliynau lawer o ffibrau i’r amgylchedd, i ychwanegu at y ffibrau o bethau eraill yn yr adeilad sy’n cynnwys asbestos.

Yn dibynnu ar sut y defnyddir yr asbestos, fe all nad yw’n berygl o gwbl i’r rhai sy’n defnyddio’r adeilad. Os na all y ffibrau ddianc, ni ellir eu hanadlu. 
Fodd bynnag, gellir ei ddefnyddio mewn modd a fydd yn golygu bod ffibrau yn dianc yn raddol i’r awyr. Mae asbestos yn berygl arbennig i weithwyr cynnal a chadw y mae’n rhaid iddynt ddrilio tyllau i waliau i osod ceblau a phibellau.

Hyd yn oed os amddiffynnir y gweithwyr, gall y gwaith a wnânt ryddhau ffibrau i’r awyr, lle y gellir eu hanadlu gan eraill. O ganlyniad, y mae yn aml reolau tyn iawn ynglyn a gweithio mewn mannau lle y mae asbestos.

